
di Silvano ROCCA


Ai vôl dl utimîsum


brîsa dal disfatîsum

dal dinamîsum

brîsa dl atendîsum

dal perfeziunîsum

brîsa dal presapochîsum

dl intimîsum

brîsa dl estetîsum

dl altruîsum

brîsa dl egoîsum

dl ilusionîsum

brîsa dal realîsum

dal masochîsum 


brîsa dal perbenîsum

dl agnosticîsum

brîsa dal misticîsum

par fèr di aforîsum. 


Craisma


Al dièvel


anc s’al féss la craisma


al srà sänper


al dièvel.


Sâbet, al prémm d utåbber dal 2005 


Cramma


A dsnèr


e a zanna


an s pôl magnèr


sänper dla cramma.

Dmanndga, ai 2 d utåbber dal 2005


Crâni


Pr una mèder al sô fangén


l é sänper al pió bèl


anc se a bän guardèrel


l é pròpi un crâni.


Lonedé, ai 3 d utåbber dal 2005


Cranvèl


Al Cranvèl


an pôl sänper durèr:


anc se un bèl pô as agrîva


la Quaraisma l’arîva.


Martedé, ai 4 d utåbber dal 2005


Cràsser

Ai vôl dla pazénzia


par vàdder cràsser


un nanàtt.


Mêrcuel, ai 5 d utåbber dal 2005


Crasspa – Crassta


An i é gâl

sänza crassta,

an i é cûl


sänza crasspa.


Giovedé, ai 6 d utåbber dal 2005


Cråus

Anc chi pôrta la cråus

só pr una rîva giazè


o såtta al såul-leån


al pôl èser sulivè


da un mumänt ed ricreaziån.


Vèner, ai 7 d utåbber dal 2005


Cravâta


Quall ch’al stà lighè al còl


al n é sänper una cravâta:

al pôl èser anc una côrda.


Sâbet, ai 8 d utåbber dal 2005


Cravatèr


S’t è bisåggn dal cravatèr


brîsa andèr dal calzulèr.


Dmanndga, ai 9 d utåbber dal 2005

Crécc


Inpèra bän


che con un crécc


an s amâza brîsa un leån.

Lonedé, ai 10 d utåbber dal 2005

Crécca


La crécca di èter


l’é sänper qualla


ch’la fà pió pózza.


Martedé, ai 11 d utåbber dal 2005


Crèdit


A fôrza ed fèr crèdit

ón al finéss


col fèr di dèbit.


Mêrcuel, ai 12 d utåbber dal 2005


Crésst


Anc s’t insésst


an vén pió zå Crésst.

Giovedé ai 13 d utåbber dal 2005


Cretinîsia


La cretinîsia


la n à brîsa


lémmit ed velozitè:

l’arîva sänper


ed gran vulè.


Vèner, ai 14 d utåbber dal 2005



Crismèr

T al pû batzèr,

t al pû crismèr,

mo al sumâr


al cunténnua a rangèr.


Sâbet, ai 15 d utåbber dal 2005


Cristiàn


Cristiàn

o musulmàn


ai é chi é unèst


e chi ladrån.


Dmanndga, ai 16 d utåbber dal 2005


Critichèr


I én tótt lé


a critichèr


mo an i é inción


s’ai é da fèr.


Lonedé, ai 17 d utåbber dal 2005


Crócc

Dèr un crócc


a un patalócc


d un crócc


l é un quèl


brîsa da patalócc.


(Gióssta misûra


par chi à la tèsta dûra).


Martedé, ai 18 d utåbber dal 2005


Crónna


Ai n é una móccia


ch’i n pâsen brîsa


par la crónna


d un’agåccia.

Mêrcuel, ai 19 d utåbber dal 2005


Crucànt


Al pan frassc e crucànt


i al mâgnen tótt;

s’l é vèc’ e dûr


i al tîren cåntr al mûr.


Giovedé, ai 20 d utåbber dal 2005


Crûd


S’i n avéssen dscuêrt al fûg


as magnaré ògni quèl crûd.

(morèl: ai vôl sänper ón ch’al cmänza)


Vèner, ai 21 d utåbber dal 2005

Crudêl


L é un destén crudêl


quall d anghèr int al mêl.


(morèl: al tròp magnèr / al fà stiupèr)


Sâbet, ai 22 d utåbber dal 2005


Crudèr


Col tänp


a se dsmôrza ògni pasiån


e as vadd crudèr


ónna a ónna äli ilusiån.


Dmanndga, ai 23 d utåbber dal 2005

Crusatta


Crusatta o spulatta,

che ed pan in tèvla


ai n séppa sänper una fatta.


(morèl: Sgnåur, dà a nuèter al pan ed tótt i dé).

Lonedé, ai 24 d utåbber dal 2005


Crusèl


L é naturèl:


int al zîl


an i é brîsa 


un crusèl.

(Morèl: ai é una såula strè pr andèr in zîl).

Martedé, ai 25 d utåbber dal 2005


Crusîra


An i é môd,

an i é manîra


d èser ftièri


e anc crusîra.

(Morèl: tótt avän bisåggn ed chi èter).

Mêrcuel, ai 26 d utåbber dal 2005


Crustè


Quand an s à brîsa fâm


l avanza a metè

anc al panån


e la miåur crustè.

Giovedé, ai 27 d utåbber dal 2005

Cruvdûr

Pr i inbròi e la téggna


an i é cruvdûr ch’al téggna.


(Morèl: äl magâgn äl sèlten sänper fòra).

Vèner, ai 28 d utåbber dal 2005


Crûver


La dòna la vôl crûver la sô etè


e l òmen al vôl dscrûver la veritè.


(Morèl: l’é una bèla lòta!).

Sâbet, ai 29 d utåbber dal 2005


Ctalèr


A fôrza ed ctalèr

al dvänta un sgnåuri

anc al sulfanèr.


Dmanndga, ai 30 d utåbber dal 2005


Ctè 


Ón ch’at ciâma ctè


l é pròpi un inbalzè.


Lonedé, ai 31 d utåbber dal 2005


Cubièr

Al puvràtt al và a lavurèr


e al padrån al và a cubièr.


Martedé, al prémm ed nuvàmmber dal 2005


Cucån


Piotòst che al garzån,

l é al padrån

ch’al mâgna al cucån.


Mêrcuel, ai 2 ed nuvàmmber dal 2005


Cucèr


Con un cucèr


an se svûda brîsa


al mèr.

Giovedé, ai 3 ed nuvàmmber dal 2005


Cuchèr


Anc chi và a cuchèr


prèst al s à da livèr.


Vèner, ai 4 ed nuvàmmber dal 2005


Cuchîr


Chi fà al cuchîr


an pôl brîsa èser cavalîr.


Sâbet, ai 5 ed nuvàmmber dal 2005


Cucómmbra



Piotòst che stèr


al såul a lavurèr


l é méi andèr al’åmmbra


a magnèr dla cucómmbra.

Dmanndga, ai 6 ed nuvàmmber dal 2005


Cucudréll


Äl lègrum ed cucudréll


äl s arsûghen int un spéll.


Lonedé, ai 7 ed nuvàmmber dal 2005


Cudghén


Al cudghén


l é al riasónt


dal ninén.


Martedé, ai 8 ed nuvàmmber dal 2005


Cudràggn


Chi à la tèsta ed laggn


an pôl èser che cudràggn.

Mêrcuel, ai 9 ed nuvàmmber dal 2005


Cudrózz


L é un bèl lózz


chi n tén brîsa quêrt al cudrózz.

Giovedé, ai 10 ed nuvàmmber dal 2005


Cufétt

Quand al brôd l é grâs


al srê un delétt


brîsa saltèri dänter


a cufétt.


Vèner, ai 11 ed nuvàmmber dal 2005


Cûg

L é un bån lûg


quall dóvv ai é al cûg

e la cûgma in vatta al fûg.


(Morèl: che Dío al s acunpâgna


dóvv as båvv e as mâgna).

Sâbet, ai 12 ed nuvàmmber dal 2005

Cugmén


Anc un cugmén


s’as lîva in pónta ed pî


al pôl tuchèr al zîl.


Dmanndga, ai 13 ed nuvàmmber dal 2005


Cugnè

Sòzra e cugnè


lâsi fòra int la strè.


Lonedé, ai 14 ed nuvàmmber dal 2005


Cûl

La srê stè una bèla fadîga


sänza cûl méttres in carîga.


Martedé, al 15  ed nuvàmmber dal 2005


Culånna


Csa vèlel mâi

èser una culånna


e an avair gnént


da tgnîr só?


Mêrcuel, ai 16 ed nuvàmmber dal 2005


Culâta


Con la fôrza dla culâta


ai é chi fà bójjer la pgnâta.

Giovedé, ai 17 ed nuvàmmber dal 2005


Culåur


La cusiänza,

la faid,

l amåur


i n an inción culåur.

Vèner, ai 18 ed nuvàmmber dal 2005


Culazôl


S’l é quall ed tô fiôl


an pózza brîsa al culazôl.

Sâbet, ai 19 ed nuvàmmber  dal 2005


Culèg’

An i é culèg’ e parsån


ch’an pîga un pôc ed bån.


Dmanndga, ai 20 ed nuvàmmber dal 2005


Culèna

Pr un brazalàtt


o pr una culèna


una dòna alzîra


la dvänta putèna.

Lonedé, ai 21 ed nuvàmmber dal 2005


Culénna


L é pió fâzil


vàdder al såul


in vatta a una culénna


che däntr a un sfundariån.

Martedé, ai 22 ed nuvàmmber dal 2005

Culèr

An s pôl brîsa strichèr


tròp al can al culèr,

sinchenå al dsmétt ed bajèr.


Mêrcuel, ai 23 ed nuvàmmber dal 2005


Culmaggna


Ai vôl dimónndi prêd


pr arivèr ala culmaggna.

Giovedé, ai 24 ed nuvàmmber dal 2005


Culpîr


Culpîr


ón ch’l é drî a murîr


l é cómm amazèr


ón ch’l é drî a caghèr.


Vêner, ai 25 ed nuvàmmber dal 2005


Cultivèr


Par psair cultivèr


prémma bisåggna arèr.


Sâbet, ai 26 ed nuvàmmber dal 2005

Culurèr

Un dé grîs

t al le pû culurèr


con un surîs.


Dmanndga, ai 27 ed nuvàmmber dal 2005


Cum

Cum s à da fèr


se al laggn


al vôl fèr


cme al fèr?


Lonedé, ai 28 ed nuvàmmber dal 2005

Cumå


Anc int i casétt dal cumå


an s i pôl métter de pió


ed quall ch’ai stà.


Martedé, ai 29 ed nuvàmmber dal 2005

Cumàss


Brîsa fidèret dal cumàss


se in butaiga t an i vè spass.


Mêrcuel, ai 30 ed nuvàmmber dal 2005

Cumatta


L é piotòst difézzil


métter un pà in vatta


a una strèla cumatta.


Giovedé, al prémm ed dsàmmber dal 2005


Cumditè


L’é una bèla cumditè


avair di sôld in quantitè:


quand t î in bulatta


at và tótt a biatta.


Vèner, ai 2 ed dsàmmber dal 2005


Cumêdia

Cumêdia lónga,

sbadâc’ sicûr.


Sâbet, ai 3 ed dsàmmber dal 2005

Cumediànt

Al cumediànt


l é sänper suridänt.


Dmanndga, ai 4 ed dsàmmber dal 2005

Cumêrzi


Bisåggna èser in dû


par fèr l amåur


o dal cumêrzi.

Lonedé, ai 5 ed dsàmmber dal 2005

Cumézzi


Pió l é lóng al cumézzi


pió al câla al sudalézzi.


Martedé, ai 6 ed dsàmmber dal 2005


Cumiè


Ai arîva l’åura dal cumiè


anc dla pió bèla giurnè.


Mêrcuel, ai 7 ed dsàmmber dal 2005

Cumisèri


Gnanc un cumisèri

al pôl arestèr al lunèri.

Giovedé, ai 8 ed dsàmmber dal 2005

Cumisiån


S’ai é da fèr una cumisiån


bisåggna livères da lèt.


Vèner, ai 9 ed dsàmmber dal 2005

Cumisiunèri


Fra cumitänt


e cumisiunèri


ai é l istàss svèri


che stra l usèl


e l urinèri.


Sâbet, ai 10 ed dsàmmber dal 2005

Cumitè


Gran cumitè


sgunbéi asicurè.


Dmanndga, ai 11 ed dsàmmber dal 2005


Cumón


Anc al pan cumón


al rånp al dzón.


Lonedé, ai 12 ed dsàmmber dal 2005

Cumôver


Dnanz ala tèsta

d una bèla dòna

as riês a cumôver


anc la manèra dal bòja.


Martedé, ai 13 ed dsàmmber dal 2005


Cumudénna


I pensîr dla sîra


i s artrôven ala maténna


in vatta ala cumudénna.

Mêrcuel, ai 14 ed dsàmmber dal 2005

Cunatta


Tótt an pôl andèr sänper léss:

spass i quî i van a biatta


e as métt i pî dänter una cunatta.

Giovedé, ai 15 ed dsàmmber dal 2005

Cunbâter


Tant da canpèr,

tant da cunbâter.

Vèner, ai 16 ed dsàmmber dal 2005

Cunbinaziån


Par cunbinaziån


un sumâr


an dvänta brîsa


un leån.

Sâbet, ai 17 ed dsàmmber dal 2005

Cunbinèr


Par fèr


bisåggna cunbinèr.


Dmanndga, ai 18 ed dsàmmber dal 2005


Cuncån


Al cuncån

al fà pêrder la bôna ucasiån.

Lonedé, ai 19 ed dsàmmber dal 2005

Cuncåurs


An i é brîsa bisåggn

ed fèr un cuncåurs

par truvèr un lavurîr


dóvv as ciâpa pôc


e ai é dimónndi da padîr.

Martedé, ai 20 ed dsàmmber dal 2005


Cunchégglia


Una cunchégglia


la fà grand al mèr.


Mêrcuel, ai 21 ed dsàmmber dal 2005

Cuncuéssta


Da ògni pónt ed véssta


la guèra


l’é una tréssta


cuncuéssta.

Giovedé, ai 22 ed dsàmmber dal 2005


Cuncuistèr


Par cuncuistèr


ai é da sudèr.


Vèner, ai 23 ed dsàmmber dal 2005


Cundâna


Par zêrta zänt


la pîz cundâna


l’é tôri vî la scrâna.


Sâbet, ai 24 ed dsàmmber dal 2005


Cundanèr


L é fâzil cundanèr,

difézzil pardunèr.


Dmanndga, ai 25 ed dsàmmber dal 2005


Cundåtta


A quî ch’i stan såtta


ai tåcca tgnîr bôna cundåtta.


Lonedé, ai 26 ed dsàmmber dal 2005

Cundiziån


In ògni cundiziån


as pôl truvèr quèl ed bån.


Martedé, ai 27 ed dsàmmber dal 2005


Cundótt


Fà in môd che al cundótt


an t fâga avanzèr a sótt.

Mercuêl, ai 28 ed dsàmmber dal 2005

Cundûser

Par psair prudûser


bisåggna bän cundûser.

Giovedé, ai 29 ed dsàmmber dal 2005

Cunén


Chi nâs cunén


al sà bèle al sô destén.


Vèner, ai 30 ed dsàmmber dal 2005


Cunèr


Fèr cómm cal nunén

ch’l andé a cunèr al fangén


e al s indurminté ló.


Sâbet, ai 31 ed dsàmmber dal 2005
